
 

Trattativas da la suprastanza cumünala Zernez 
Protocol no. 003/2016 dals 23-03-2016 

Pagina 1 

 

Proget "fibra da vaider Zernez" – dumonda da credit 
La suprastanza cumünala ha deliberà ün credit per colliar ils büros da las gestiuns tecnicas in Cul cun l'administraziun cumünala in 
Urtatsch. Cun quista colliaziun nouva es lura avantman üna lingia directa e fich svelta tanter ils duos edifizis. La gronda part da la lingia 
da fibra da vaider (Glasfaser) es fingià avantman e po gnir tutta a fit da l’uffizi d'informatica dal chantun Grischun. L'idea es implü da 
colliar dal 2017 eir il bogn da famiglia, la chasa da scoula ed il Center da Sport fin pro'l center cumünal cun üna lingia da fibra da vaider. 
 
Deponia Ova Spin – surdatta incumbenza rapport tecnic 
L'uffizi per la natüra e l'ambiaint dal Grischun pretenda per la deponia Ova Spin ün rapport tecnic per pudair proseguir cul proget da la 
deponia. Pro quist’incumbenza as tratta da survgnir ün rapport a reguard la realisabiltà dal deposit da material, impustüt illa part suot 
da la deponia. L'incumbenza per elavurar quist rapport es gnüda surdatta al büro Liun Quadri a S-chanf. 
 
Management d'infrastructura – organisaziun 
Dürant il prüm on da gestiun dal cumün fusiunà es gnüda s-chaffida üna survista d’organisaziun pel sectur da l’infrastructura. Quista 
survista dess dar clerità sur da las diversas spartas d’infrastructura cumünala ed impustüt eir sur da las respunsabiltats da la vart dals 
impiegats cumünals. La suprastanza ha trattà e sancziunà quista survista d’organisaziun. Tala vain lura eir publichada per cha la 
populaziun sapcha a chi chi han da's drizzar pro dumondas o in cas da problems süls secturs d'infrastructura. 
 
Revisiun ledscha da cultura chantunala – consultaziun 
Il cumün ha tut posiziun a reguard la revisiun da la ledscha da cultura chantunala. Illa posiziun dal cumün vain intimà da dar in avegnir 
daplü sustegn finanzial a las bibliotecas cumünalas e da scoula. Ellas praistan cun lur lavur cumüna ün fich grond ingaschamaint per 
l'educaziun e la cultura, tant pels indigens sco eir pels giasts. 
 
Archiv cumünal - pensum da lavur per ün agüd 
Per güdar a registrar ed archivar tuot la documainta importanta chi'd es gnüda insembel cun la fusiun dals cumüns ha la suprastanza 
acceptà la dumonda da pudair ingaschar temporarmaing üna persuna chi güda a l'archivara cumünala. Aint l'archiv temporari vain 
implü installà ün podest in lain per pudair plazzar ulteriuras curunas d'archiv ed uschè avair lö avuonda per tuot las actas. 
 
Approvaziun statüts ed elecziuns pel rinch da maschinas intercumünal 
La suprastanza cumünala ha acceptà ils statüts dal rinch da maschinas intercumünal (RMI). Tals vaivan stuvü gnir surlavurats causa la 
decisiun dal cumün da Valsot da na vulair tour part al RMI. Pel Cumün da Zernez sun gnüts elets il suprastant respunsabel Duri Padrun 
aint il cussagl strategic ed il silvicultur Arnold Denoth aint il cussagl operativ dal RMI. 
 
Turissem – dumonda da credit per sviluppar ün concept da posiziunamaint 
Il svilup da spüertas es ün elemaint central per render attractiv ün lö da vacanzas e sta illa cumpetenza da mincha cumün da vacanzas 
stess. D’instà profita il Cumün da Zernez fich ferm da las spüertas dal Parc Naziunal Svizzer - d’inviern resta bod be la spüerta da 
passlung. La cumischiun da turissem ha discutà la dumonda "co render l’inviern plü attractiv" ed ha decis da dumandar agüd ad 
ün’instituziun professiunala. La suprastanza cumünala ha acconsenti a la dumonda da credit ed ha surdat l'incumbenza per elavurar il 
concept turistic a la ditta Center da Capricorns a Casti-Wergenstein. In prüma lingia dessan gnir elavuradas nouvas spüertas turisticas 
impustüt per l'inviern e cul focus sülla natüra e la cultura. 
 
Müdamaint da l'iglüminaziun da la loipa da not da passlung 
Il Club da skiunzs Sarsura Zernez montescha e demontescha minch'on l'iglüminaziun per la loipa da not da passlung a Zernez. 
L'iglüminaziun serva als giuvenils dal club per far lur trenamaint ma eir a divers indigens e giasts chi fan adüna darcheu adöver dal 
traget iglüminà. Ils cabels electrics d'üna part da l'iglüminaziun d'eiran in ün fich nosch stadi ed han stuvü gnir rimplazzats. La 
suprastanza cumünala ha acconsenti a la dumonda dal Club da skiunzs ed ha contribui ün import considerabel vi dals cuosts totals da 
raduond 40'000 francs per l'investiziun in glüms dad LED e cabels nouvs. 
 
Adattamaints dals areals da protecziun da sulvaschina 
L’uffizi da chatscha e pes-cha dal Grischun ha tramiss üna consultaziun a reguard adattamaints dals areals da protecziun da sulvaschina. 
La suprastanza ha acceptà quists adattamaints sco propuonü da l’uffizi chantunal. 
 
Fittanzas da parcellas agriculas 
Il Cumün da Zernez vaiva scrit oura per dar a fit parts da duos parcellas agriculas a Susch. Sün quista publicaziun es entrada be 
ün'annunzcha d'ün paur da Zernez. El survain a fit las parts da las duos parcellas e tillas po cultivar, sto però resguardar cundiziuns cha'l 
cumün fa in connex cun üna da las duos parcellas. 
 
Bogn da famiglia - stüdi da realisabiltà per ün modul da wellness 
In connex culla planisaziun preliminara da l'ingrondimaint, respectiv da la sanaziun da la chasa da scoula s'ha la suprastanza cumünala 
declerada pronta da vulair analisar las pussibiltats per realisar ün modul da wellness illa gestiun dal bogn da famiglia. L'incumbenza pel 
stüdi da realisabiltà e da variantas pel modul da wellness es gnüda surdatta al perit Thomas Lehmann da San Galla. 

Planisaziun d'areal Cul e planisaziun locala - petiziun cunter nouvs lös d'elavuraziun da betun 
Als 7 marz 2016 es entrada üna petiziun suottascritta da 72 votantas e votants da Zernez. La petiziun cul titel „Petiziun in reguard la 
cuntinuità illa planisaziun locala a Zernez“ ha il seguaint böt declerà: „As basond sün la decisiun da l’on 1983 nu dessan gnir s-chaffidas 
nouvas pussibiltats d’elavuraziun ed explotaziun da materials da fabrica. Quista intimaziun dess valair per la nouva zona in Cul, ma eir 
per eventualas nouvas zonas da mansteranza in nos cumün!“. La suprastanza cumünala ha tut cogniziun da la petiziun e s'occupa uossa 
intensivamaing cun l'elavuraziun da tala. 
 
Restorant Center da Sport –  surdatta da lavurs 
Dürant la prümavaira 2016 vegnan fats adattamaints vi dal restorant Center da Sport. La suprastanza ha surdat las seguaintas lavurs, 
adüna a la firma cun l'offerta la plü favuraivla: lavurs da metal a Rauch Metallbau AG, Zernez; lavurs in lain a Clà Bezzola, Zernez; lavurs 
da sanitari a Tung SA, Zernez e lavurs d'electriker a Roner & Partner Scrl, Zernez. 
 
Dumonda da princip pel 1. Engadin Schlager Openair dal 2017 
La società "Engadin Schlager Openair" ha dumandà al Cumün da Zernez per pudair far adöver da la plazza da ballapè "Cul" pel 1. 
Openair da schlagher a Zernez. Quel dess avair lö als 17 gün 2017. Il club da ballapè Zernez es pront da metter a disposiziun la plazza. La 
suprastanza cumünala ha acconsenti a la dumonda da princip da pudair organisar quist arrandschamaint. Reguard las immissiuns, 
impustüt da canera, han ils organisaturs da sclerir e trattar svess culs vaschins intuorn la plazza Cul. 

